
Heilsustýrið 2 

Hugburðskanning um barnakoppseting 

Tá vit koppseta børnini, verja vit tey móti sjúku, samstundis sum vit verja onnur, ið eru ov veik ella 

ov ung til at fáa koppsetingarnar. Í Føroyum hava vit eina koppsetingarætlan fyri børn, sum skal verja 

børnini móti álvarsligum smittusjúkum. Tað vísir seg tó, at undirtøkan fyri barnakoppsetingum er 

minkandi í Føroyum. 

 

Í 2024 gav Landslæknin út eina frágreiðing um gongdina við barnakoppsetingum fram til apríl 2024. 

Frágreiðingin kann lesast her. Í frágreiðingini vóru hagtøl fyri undirtøkuna fyri ávísu 

barnakoppsetingunum víst, og eitt fall sást í øllum koppsetingum frá 2020 og fram. Hetta fallið sást 

best fyri 4 ára og 5 ára koppsetingina. Í árgangi 2015 høvdu 96,5 % fingið 5 ára koppsetingina og í 

árgangi 2016 høvdu 99,6 % fingið 4 ára koppsetingina. Eftir hesar árgangir hava tølini verið fallandi. 

Einans 82,4 % av árgangi 2017 og 65 % av árgangi 2018 høvdu sambært frágreiðingini fingið 5 ára 

koppsetingina. Undirtøkan fyri HPV-koppsetingini er eisini fallandi, sum uppgerð frá Heilsustýrinum 

í 2025 vísir (Les meira her). 

 

Fyri miðvíst at betra um undirtøkuna fyri barnakoppseting við átøkum er umráðandi at skilja, hvørjir 

faktorar ávirka avgerðina um at koppseta ella at lata vera við at koppseta barnið. Tí gjørdi Heilsustýrið 

í apríl-mai 2025 eina kanning, sum hevði til endamáls at greina hugburðin hjá foreldrum í Føroyum 

til barnakoppseting. Kanningin snúði seg um tær koppsetingarnar, barnið fær fyrstu fimm árini.  

 

Hugburðskanningin til barnakoppseting av egnum børnum tekur støði í einum valideraðum 

spurnablaði um koppsetingarvilja, sum er umsett til føroyskt og greinað eftir altjóða leisti (Geiger et 

al., n.d.; Santana et al., 2025). Spurnablaðið er bygt upp av sjey komponentum við trimum útsagnum 

fyri hvønn komponent. Komponentarnir eru lýstir í talvu 1. Luttakarar vóru bidnir at svara, hvussu 

samdir teir vóru í teimum 21 útsagnunum um koppsetingarvilja á einum stiga frá 1 til 7, har 1 er sera 

ósamd/-ur og 7 sera samd/-ur.  

 

https://landslaeknin.stps.dk/ti%c3%b0indi/2024/sep/boernevaccinationsprogrammet-paa-faeroeerne-frem-til-2024
https://www.heilsustyrid.fo/fo/um-okkum/tidindi/minkandi-undirtoeka-fyri-hpv-koppseting

Mynd 1 - Teir sjey komponentarnir fyri koppsetingarvilja 

 

 

  

Koppsetingarvilji

Felags 
ábyrgd

Forðingar

Undirtøka 
fyri 

revsitiltøkum

KonspiratiónVáðameting

Kalkulering

Álit

Felags ábyrgd Eitt ynski um at verja onnur og minka um smittubreiðslu. 

Álit Álit á heilsumyndugleikar og álit á, at koppsetingar eru tryggar og effektivar. 

Váðameting Ein fatan av at sjúkurnar, koppsett verður fyri, ikki eru vandamiklar. 

Forðingar Ein fatan av, at tað er tvørligt (besverligt) at fáa barnið koppsett. 

Kalkulatión Meting av fyrimunum og vansum við koppseting fyri barnið. 

Konspiratión Trúgv á konspiratiónsástøði og falstíðindi um koppseting. 

Undirtøka fyri revsitiltøkum Undirtøka fyri revsitiltøkum móti persónum, sum ikki fylgja tilmælum um koppseting. 

 

 
Talva 1 - Lýsing av komponentunum fyri koppsetingarvilja. 

Fyri at tryggja, at hugburðskanningin var umboðandi, vóru øll gott 5.300, sum sambært 

Landsfólkayvirlitinum áttu børn undir 6 ár og vóru búsitandi í Føroyum, boðin at taka lut í 

spurnakanningini í Vanganum. Av teimum høvdu knapt 50 fólk ikki Vangan og fingu tí onga 

innbjóðing. Foreldur við fleiri børnum undir 6 ár fingu bert eina innbjóðing og vórðu biðin um at svara 

spurnakanningini út frá tí barninum, sum seinast hevði føðingardag. Hetta fyri at fáa eitt tilvildarligt 

býti av aldri á børnunum.  

 

Innbjóðing um at luttaka í hugburðskanningini varð send út sum kalendarainnbjóðing í Vangan 14. 

apríl 2025. Kanningin kundi svarast til 22. mai. 

 

Úrslit 

2.826 fólk svaraðu hugburðskanningini, og er tað 53,8 % av teimum innbodnu. Av teimum, sum 

svaraðu, vóru 66 % kvinnur og 34 % menn, og tey eru umboðandi fyri foreldur at børnum undir 6 ár 

í Føroyum viðvíkjandi øki og aldri. 

 

Yvirskipað er høgur koppsetingarvilji í øllum økjum í Føroyum við einum miðaltali uppá 5,2 á einum 

stiga frá 1 til 7. Harumframt vísti kanningin, at aldur, kyn og útbúgving hava ávirkan á hugburð til 

ymsu komponentarnar av koppsetingarvilja. 

 

Úrslitini til sjey av spurningunum eru víst í talvu 2 og mynd 2. Knapt 90 % av foreldrunum eru samd 

(svara 6 ella 7) í, at barnakoppsetingar eru ein felags ábyrgd sum hevur til endamáls at steðga 

smittubreiðslu. Harumframt eru knapt 80 % av foreldrunum samd (svara 6 ella 7) í útsøgnini: ’Eg eri 

sannførd/-ur um, at viðkomandi myndugleikar einans loyva effektivum og tryggum 

barnakoppsetingum’. Hyggja vit at forðingum, so eru einans 4 % av foreldrunum samd í, at tað er so 

tvørligt (besverligt) at fáa koppsetingar, at barnið ikki fær onkra koppseting.  

Evni Útsøgn Stigi  % 

Felags ábyrgd Eg síggi barnakoppsetingar sum eina felags ábyrgd við 

endamálinum at steðga smittubreiðslu. 

  

1 - sera ósamd/-ur 1 

2 1 

3 1 

4 3 

5 6 

6 15 

7 - sera samd/-ur 73 

Álit 

 

 

 

 

 
 

Eg eri sannførd/-ur um, at viðkomandi myndugleikar einans 

loyva effektivum og tryggum barnakoppsetingum. 

  

1 - sera ósamd/-ur 2 

2 2 

3 2 

4 5 

5 11 

6 26 

7 - sera samd/-ur 52 

Váðameting 

 

 

 

 

 
 

Eg lati barnið koppseta, tí tað er ov vandamikið fyri barnið at 

verða smittað. 

  

1 - sera ósamd/-ur 1 

2 1 

3 2 

4 6 

5 12 

6 21 

7 - sera samd/-ur 56 

Forðingar 

 

 

 

 

 
 

Tað kann koma fyri, at barnið ikki fær eina koppseting, tí tað 

er so tvørligt (besverligt) at fáa koppsetingar. 

1 - sera ósamd/-ur 49 

2 22 

3 10 

4 10 

5 4 

6 2 

7 - sera samd/-ur 2 

Kalkulatión 

 

 

 

 

 
 

Eg lati bert barnið koppseta, um fyrimunirnir við koppsetingini 

heilt greitt eru fleiri enn vansarnir. 

  

1 - sera ósamd/-ur 11 

2 8 

3 7 

4 14 

5 15 

6 17 

7 - sera samd/-ur 29 

Konspiratión 

 

 

 

 

 
 

Koppsetingar elva til sjúkur og ovurviðkvæmi (allergi) hjá 

børnum, sum eru álvarsligari enn tær sjúkurnar, 

koppsetingarnar eiga at verja ímóti. 

  

1 - sera ósamd/-ur 44 

2 27 

3 10 

4 10 

5 3 

6 3 

7 - sera samd/-ur 3 

Undirtøka fyri 

revsitiltøkum 

 

 

 

 

 
 

Tað átti at borið til at sett inn við revsitiltøkum móti foreldrum, 

sum ikki fylgja tilmælunum hjá heilsumyndugleikunum um 

koppseting. 

  

1 - sera ósamd/-ur 23 

2 14 

3 14 

4 21 

5 11 

6 6 

7 - sera samd/-ur 11 

Talva 2 - Býti av svarum hjá foreldrum til útvaldar útsagnir, víst í prosent. n=2826. 

 



 

  

 

Mynd 2- Prosentbýtið av svarum til útvaldu útsagnirnar í talvu 2. n=2826.

Hugburðskanningin staðfestir, at millum luttakararnar er høgur koppsetingarvilji í Føroyum. Hetta 

sæst ikki aftur í føroysku hagtølunum fyri barnakoppseting, sum liggja væl undir tí markinum WHO 

viðmælir fyri at røkka floksimmuniteti. Í Danmark hava tey eisini kannað koppsetingarvilja og 

samanborið úrslitini við koppsetingarstatus hjá børnunum í donsku koppsetingarskránni. Donsku 

tølini um koppsetingarvilja líkjast nógv teimum føroysku, men prosentparturin av árgangunum eftir 

2019, sum eru liðugt koppsett, er munandi minni í Føroyum (Talva 3). Góður samanhangur er annars 

millum koppsetingarvilja, og um barnið hevur fingið viðmældu barnakoppsetingarnar, sum eru vístar 

í talvu 3 (Santana et al., 2025). 

 

  Føroyar Danmark 

Koppseting Føðiár Prosent (%) koppsett Prosent (%) koppsett 

DiTeKiPol/Hib 1 (3 mðr) 2022 96 97 

Pneumokokkar 1 (3 mðr) 2022 95 97 

DiTeKiPol/Hib 2 (5 mðr) 2022 91 97 

Pneumokokkar 2 (5 mðr) 2022 89 97 

DiTeKiPol/Hib 3 (12 mðr) 2021 94 96 

Pneumokokkar 3 (12 mðr) 2021 92 96 

MFR 1 (15 mðr) 2021 87 94 

MFR 2 (4 ár) 2018 84 93 

DiTeKiPol boostari (5 ár) 2017 82 92 

Talva 3 - Samanbering av koppsetingarundirtøku millum Føroyar og Danmark. Tikið frá ’Statusrapport – 
Børnevaccinationsprogrammet på Færøerne frem til 2024’, sum Landslæknin gav út (Hansen et al., 2024). Feit tøl fella 

uttan fyri málsetningin hjá WHO uppá 95%. Fyri 4 og 5 ára koppsetingarnar liggja vit í Føroyum undir 85 %. 

 

Meira enn 53 % av teimum innbodnu svaraðu hugburðskanningini, og kanningin er umboðandi fyri 

Føroyar viðvíkjandi økisumboðan og aldursumboðan. Ein møgulig frágreiðing um, hví úrslitini frá 

føroysku hugburðskanningini líkjast so nógv úrslitunum úr donsku kanningini, hóast 

koppsetingarstøðan er munandi øðrvísi, kann vera, at ein áminningarskipan hevur virkað í Danmark 

síðan 2014, og áminningarnar hava víst seg at hava sera góða ávirkan á prosentpartin av børnum, 

sum verða koppsett rættstundis (Funk et al., 2025; Suppli et al., 2017). Hugsandi er eisini, at tey, ið 

ikki hava eins høgan koppsetingarvilja, ikki hava luttikið í hugburðskanningini.  

Kanningin gevur eina løtumynd av støðuni í dag, og fer at verða brúkt sum grundarlag fyri teimum 

átøkum, Heilsustýrið fer at seta í gongd við tí endamáli, at allar barnakoppsetingarnar fara at røkka 

málsetninginum hjá WHO. 

